
      esta cidade apesta a morto,


      definitivamente.


      polas súas calexas rózante máis cadáveres que cando descendes aos seus sumidoiros,


      á cidade invertida que dorme esperando o que quedará por xermolar sen advento,


      unha vez axustizados os que abrían a prometida nova alba da gloria.


      na procura do son non domesticado achégaste á vella casa de acollida


      (aínda haberá quen diga que o tempo histórico é progreso social, converxencia de clases : neste camposanto con nome de falsas estrelas o tempo social é dexenerativo : onte acollíate polo teu esforzo, hoxe esfórzanse os teus cartos para que che dea acollida : ti xa non contas, só a medida dos posibles que habiten as bandas magnéticas dos teus plásticos : papá estado volveuse cobizoso e esqueceu as motivacións da partida, violou a orde natural pola que a disposición das cousas foi establecida na maior das aldeas).


      nunca deixarás de dialogar en silencio coas pantasmas que, perentoria-mente, se instalaron no teu maxín sen apenas convidalas...


      metzger reprime a túa idolatría, mais algo do neno que fuches (e aínda queres ser) devece o cromo asinado polo futbolista que trocou a pelota arredor da cal xiraba o mundo pola batuta coa que se acompasan egos e realidades acústicas a poder de tons xerarquizados


      (procuras o son non domesticado, o acorde esencial co que ludwig esgazou a túa existencia desterrándote á selva oscura, antes de chegar ao mezzo del cammin)


      que arelan retornar á esencia sen librea coa que o burgués os revestiu para que non violentaran a súa pax familiar, moral, relixiosa, social, económica, filosófica, cultural, ética, produtiva...


      (mil máscaras e sistemas de valores no entroido das perpetuacións endogámicas ad infinitum)


      na que a sonata kreutzer segue a perturbar cos seus beethovenianos gritos calados, eternamente allea a tautoloxías retroalimentadas, inzando de demos strindberguianos os barbados muros de todas as iásnaias polianas, de todos os rowan oaks, de todas as trasalbas...


      (os imprescindibles mo(a)duladores perverten o son orixinal, alterando coa súa impersonalidade a voz do xenio, sen limitarse a interpretar os matices..., eses que, elevados a categoría ontolóxica, o desbaratan todo desde a súa vulgaridade, atentando contra a esencia mesma dos planos de relevo na esgrevia cartografía da creación)


      o son non domesticado esixe unha alma non domesticada;


      mais denudar tantas roupaxes vai ser complexo, e quizais só ti te vexas cos novos traxes deste emperador sen imperio nin loureiros, cando todo o mundo ao teu arredor non se escandaliza pola túa nudez, esa que unica-mente ti procuras espir entre eles neste tempo que entre todos axudamos a nacer morto, despois de operar nel un calado e soterrado aborto...


      pomba, serpe e porco.... pomba, serpe e porco... pomba, serpe e porco...


      ¡non o esquezas!, pode ser só unha vella fórmula de zoofilosofía decimonónica, mais no fondo ben sabes que é a santísima trindade que ilumina o teu camiño (este vagar sen direccións nin sentidos):


      o teórico e mais o práctico : o teórico e práctico : o teórico co práctico : o teoricopráctico (mais nunca teopráctico)


      investigar na acción


      ser, facer e axitar : ser facendo axitación : facer sendo axitador : axitar sido feito


      non che faltarán exemplos aos que dirixir a mirada cando esta se perda no pequeno colector de limitacións que habitas en ti mesmo: grotowski, goytisolo, gramsci, cage, godard...


      haberá a quen non lle guste, a quen non lle interese, quen se volva contra ti... mais, ¿que che importa en realidade?... ¿que importa, ás veces, a me(s)ma realidade?...


      ¿por que supor que nel aínda habita o son nu?, cando el mesmo se coroou no templo erixido polo t(eutón-de-prestado)autolóxico emperador da tabula rasa, asumindo tantos dos seus modos e ortodoxias.


      o seu (¿breve? / ¿desbotado? / ¿esquecido?) pasado á beira do mestre da escoita aínda dignifica parte do seu presente; premisa capitalistaburguestradicionalistaconservadora coa que ti, non obstante, o liberas do que é, na esperanza do que foi;


      e el creou en algures o son que oe, o bosque dos silencios (esa floresta jovem e rexeneradora que esclarece, enchéndonos de vida)


      ...ascoltare...


      ¿aínda o fas?


      ¿perdícheste no camiño?


      ¿como poderemos recuperar a cerna?


      de non conservar nel algunha das respostas, o teu cromo estará asinado en ausencia, como a túa idolatría fetichista aínda non superada: re(s)tos dunha infancia como calquera outra, viol(ent)ada polos imaxinarios sociais e penetrada a poder de dor pola domesticación da esencia, como a que profana o son aínda espido e primixenio no baldeiro ateigado que antecede a calquera vibración da materia, da alma, do espírito...


      se non é molestia


      (aínda que case sempre vos moleste todo o que non sodes vós mesmos)


      non lle poñamos o seu nome completo a esta aldea que tenta ser cidade;


      chamémoslle, simplemente:


      compositum


      a secas, como topónimo máis apropiado á súa natureza, á súa xénese, á (ir)realidade da maioría das nosas vilas; nas que, de certo, cada vez son máis os mortos que enchen os seus camposantos que os vivos que escorregan polas súas rúas (froitos vexetativos dun censo en recesión),


      conformando unha longa ringleira de cadáveres


      v(adíos)


      e(ndogámicos)


      r(eprogramados)


      t(rastornados)


      i(noperantes)


      c(egaratos)


      a(críticos)


      i(rreflexivos)


      s(ometidos!)


      fuxindo deles mesmos,


      violando o senso máis lícito da vida;


      unha vivacidade cada vez máis restrinxida na humanidade non (de todo) morta, a medida que transcorren os anos e os programas de domesticación social polas con(s)ciencias dos encamiñados a non telas...


      (somos a con-sumación de todos os que fomos;


      mais, ¿como consumar aquilo que nunca foi nin é?)


      aí está


      (coa súa presenza in-esperada)


      autoconvidado a este o teu encontro furtivo e de prestado que imaxinaras en soidade entre o laureato direttore e mais ti (eminenttíssimo ninguén),


      recostado na humidade da eterna cadeira granítica desgastada en escalas de grises por mochilas e cunchas de vieira,


      deitado sobre a memoria dun orballo cuxo contacto envelena o teu corpo e a túa alma...


      (impotente executor de memoricidios)


      orballo especialmente desapiadado coa ruína que aquí todos somos : ventos e estradas zoantes do nordés, que sempre trouxestes as peores bestas e os máis escuros pesadelos a este o noso abafante relicario : espertas todas as mañás afogado na súa apócema fría e inmisericorde de lembranzas, na súa visita fugaz que o deixou todo conxelado e deserto para calquera vida futura, transpirando férrea saúde moral, vil sometemento miserable e acovardada submisión á norma, a un bo(?) sentido do deber ser que te aniquila e deteriora : morte na reminiscencia : paralización absoluta


      (¿quen te había protexer a ti do frío, quen, de non ser ti mesmo?)


      non podería sequera intuír a eternidade que leva esperando ao mestre mahleriano de quen tanto aprendeu


      (ese langsam-ruhevoll-empfunden exposto como ningún outro nos seus vieneses 26 minutos e 38 segundos de pura melancolía do amor absoluto : música sublime!)


      cheo de prudencias e de medos, nunha retomada posición fetal, nesa actitude de abandono que te repugna polo desleixo do corpo.


      mais desde agora aprenderás a saber que el é todo iso (sendo porén moito máis): o corpo que recosta na auga á espera do fundido en sepia, anhelando non retornar se non é coa presenza espectral ao seu carón, esa na que quizais deberás ti transubstanciar desde agora...


      ¿era esta, a túa persoa, o cánido que agardaba?


      non precisaremos xa olfactearnos, neste século de iconas comercializadas, para saber que o que porta nas súas mans é o contrasinal da súa espera: o quíntuplo rectángulo de resonancias e floreos amarelos que se reflicte de xeito simetricoharmónico nos trazos dos plásticos alzados nas túas mans; eses nos que custodias cun garbo patetica-mente cerimonial os estudados lenzos en branco para a devecida rúbrica italiana, que intúes el tamén espera, cunha mestura de fachenda, exhibicionismo e ignorancia sapientísima


      (a meirande distancia entre dous homes non é a da(s) súa(s) condición(s), nin a do seu físico, nin a dos seus triunfos; a distancia meirande entre nós é que sempre seremos ti, e que a nosa soidade circular é inviolable e incompa(r)tible...)


      comeza a aprendizaxe da soidade, non deixes para mañá os pasos cara ao alén que poidas percorrer desde hoxe, por máis ilusións que se materialicen no teu camiño : se a morte é a derradeira patria común da humanidade, esta cidade debe ser unha das súas principais portas de acceso, ¡intérnate!


      si: en realidade estábalo esperando a el


      (aínda descoñecendo a súa existencia),


      e imaxinas que el agardaba dun momento a outro que ti apareceras


      (sen coñecer en punto ningún que puideras tomar forma humana no medio de tanto cadáver como lexitima a orde das cousas neste camposanto no que xace nu e perdido na súa illa de trazos baconianos...)


      aínda non sabes quen é (nin que(n) quere ser);


      aínda habita o baldeiro ermo do prenome, no que é libre de ser todo a pesar de ser ninguén, no terreo no que non foi quen de cercar a realidade cun borroso conxunto de letras que lle foron asignadas ao pouco de nacer; nun momento no que nin tan sequera descubrira o nome do que proviña, para recaer xa o que lle ían impoñer, sempre en loita por coñecer o n(h)ome que é.


      ese nome de prestado (contrasinal de adopción no rabaño etiquetado) podería reducir de socato tantos dos seus posibles, e cargar de tis a quen ti non é:


      fernando ou luís


      2 ou 1


      R ou S


      e todo cambia,


      todo muda nun mesmo rostro, nas máscaras alfabéticas coas que cubrirás unha faciana da que despois dificil-mente poderás arrincar esas caras impostadas que se inserirán enchéndoo todo dunha graxa indeleble, sen fórmulas psicolóxicas que as disolvan, tras callar na alma infectada como unha pátina epitelial...


      ¿que pretendes con esa sinatura?,


      ¿igualarte á ringleira de zombis vieirificados que se amorean nas entradas dos cenotafios eclesiásticos para estampar, con rimbombante pseudooficialidade, as súas ilusións de penitencia e salvación?


      ¿acaso v(i)e(i)rificar os teus delirios de autodidacto?


      a - b - b - a -


      ¡de certo, pequeno autodidacto!: estás no comezo dese método que provocará a túa náusea futura nalgún momento que por completo agora descoñeces, parasito como es de tantas vidas de prestado...


      ¡A!diante, encetas os albores de todas as viaxes sen retorno; mais lembra:


      o mensch! gib acht!


      was spricht die tiefe mitternacht?


      algún día ti tamén serás noite (escura da alma)


      algún día, despois de buscar na túa sagrada arte os demais, advertirás que é a ti mesmo a quen encontraches.


      para o teu maior horror, comprenderás que quen habitaba a cerna de todo eras ti: ese espectro do que nunca es quen de te evadir...


      velaí pasa manes, do brazo da súa melalcoholía, disfrazado de sumo vieirificador e estampa histórica deambulante dos tempos que nel nunca existiron : presenza postal sempre disposta a alugar a súa imaxe por uns céntimos cos que apurar os zumes das lembranzas na rúa das mem(ori)as de saldo, entre os ecos das leccións (máis vellas da transacción comercial) que con maior interese congregan aos estudantes...


      decontado atoparase con elancio, onde sempre,


      (¿acaso camiñaron algunha vez separados neste mundo?)


      e comezarán a sempiterna regueifa sobre deuses, estados, políticas e morais..., brincadeiras predilectas destes tabernáculos acomodados ás novas estéticas, mais de bacterias intestinais que nunca mudaron, como as conversas que alí pronuncian contra as paredes reverberantes, en bucles eternos e superpostos (arquitecturas senlleiras da palabra vibrátil)...


      escoitarías os seus ecos aínda que te atopases noutro planeta... quizais xa habitas nel...


      «manes; por toda a hélade estaban espalladas as tumbas dos deuses, coma esta de granito que levamos toda a vida arrodeando. mais agora, o feito de que sexa o home quen os denude e avergoñe na praza pública, quen os extermine cada día, en diferentes lugares, cos máis diversos métodos, ¡que deus poida morrer a mans do home!, é unha noción inaudita propia do cristianismo: nace do voso credo e consúmase na vosa liturxia»


      «¿e como podería o home asasinar un deus que é el mesmo, con cuxo destino forma un todo indisoluble?... ¿un suicidio múltiple, se acaso?»


      «¿múltiple?... ¡non!, illado e consciente. o fío que anoaba o destino de deus co destino dos homes rompeu, e isto inaugura un tempo novo e superior, no que o home debe facerse finalmente responsable, abandonando a súa culpable ignorancia»


      «xa: ‘a morte de deus’... hai ben anos que cho escoito recuncado en todas estas tascas, a cada remuda destes peludos que chega; máis de todos os países seguen a camiñar cara a aquí nunha romaría sen fin. eses sabios que tanto admiras foron substituíndo, concienciuda e reiteradamente, a bruxería e a relixión polas que se supuñan infalibles leis da causalidade; mais agora ese supremo dogma científico amosouse insuficiente para explicar a situación na que languidecemos, deixándonos perdidos, tolos e profundamente desamparados... por moitos niches que me cites, por moitos asasinos de deidades que convoques, as crenzas seguen sobrevivindo a todas as túas dinastías de verdugos, intelectuais e pensadores. por cada deus que liquidedes, erixiranse no mundo ducias de novos altares...»


      a igrexa que máis ilumina é a que con máis predicadores dentro arde


      «...o cal non constitúe senón outra proba das dúas calidades máis universais do ser humano: a súa debilidade e a súa ignorancia... mais o sentido do nihilismo nietzscheano non é unha pose de taberna, manes, reflexiona; é unha revolta contra unha concepción filosófica totalizadora, que busca sempre a súa lexitimación nunha instancia superior; ben deberías de sabelo, pois moito che vin berregar no seu día contra o da man tremente e o pulso firme. non podes seleccionar os caudillos aos que servir segundo che vaia, nin en función de que estean no ceo ou na terra. a morte de deus é, en paralelo, a morte das certezas, da razón, dos absolutos, do interlocutor omnipotente para os momentos de extrema debilidade. aferrarse a iso supón querer herdar o reino de deus, non a liberdade reconquistada; e dese modo o home será tamén fracaso, realización non resolta. é necesario que cada individuo acabe de disolverse na súa intrínseca falsidade para reconstruír un home novo baixo un único e exclusivo criterio: a vontade de poder»


      «aí te quería ver eu, si señor: vontade de poder... mal me cheira todo iso... ti o que estás a buscar é outro deus, de bigotiño charlotesco e verbas acendidas, incendiarias e gasificantes... ¡e aínda tes os collóns de me falar de caudillos do ceo e da terra!... ¡veña, home, veña!»


      «manes, acorda, non te alporices... quizais eses caudillos tampouco saiban que a busca de deus rematou, que o home xa non se encontra nesa situación de necesidade, de fe, que a negatividade da súa tarefa conseguiu rematar con toda exterioridade, que o futuro non é senón o proceso da súa liberación realizada, na que perder o medo á liberdade supón desfacerse dos temores. o home que buscaba a deus alén de si mesmo é un home morto; e esta, a morte dese home, constitúe o segredo da morte de deus: deus morre como a semente para que o home sexa home, un home máis aló do home, máis aló da miseria e da necesidade, da crenza e do anhelo, do sentimento escindido do saber. e este home-máis-aló-do-home é o reino. con el remata a historia entendida como imprevisible, dominada pola loita do recoñecemento, pola insatisfeita necesidade de liberdade, e dá comezo o tempo do home que pode crear libremente, libre tamén da súa condición de herdeiro, in-finito na súa produtividade, no seu poder sobre o ente, incondicionado, como incondicionada será xa a súa libertas philosophandi. só o sacrificio de si mesmo, a metamorfose do propio logos en escoita comprensiva, pode facer téleios ao home... e eu escóitote comprensivamente, manes; ¿falo ti tamén ou só estás a escoitar as saudades desas beberaxes?»


      «¿escoitar?... ¡ti que cona vas escoitar!... ti o único que fas é buscar reactivos, palabras nas miñas palabras, para desbocar un discurso literario que levas comprimido en todas esas pílulas filosóficas que les e gardas nos meticulosos caixóns da túa memoria, sempre á espera de mas soltar con máis oficio que os que ofician na mesma catedral... eses discursos da racionalidade, do filosófico, do científico, do ¡bo!... das novas bondades, en todo caso... mais eu tamén che sei algunha desas piluliñas das que tanto te gabas, e non precisamente tranquilizadora nin moralizante... escoita: o logos esixe tolemia no mundo; tolemia e mundo encontraranse e separaranse perpetuamente; a analoxía non produce ningunha conciliación sintética, senón que explica a dinámica, a enerxía pola que a tolemia e o mundo se buscan e intersecan... xa ve vostede: cando leo algo intelixente, sempre o reteño...»


      «...certo; mais non menos certo que cando escoitas algunha parvada, tamén sempre a largas... cóidate moito de non matar ti deus ningún, pois non creo que foses quen de soportar a friaxe que sobrevén á súa desaparición. tan só unha boa dose de demencia permitirá o advento dos novos valores; só con certa loucura poderemos librarnos do xugo hipócrita dos rancios costumes»


      que chea de razón tes, manes; e que boa demostración sodes vós mesmos en cada unha das vosas disertacións pontificadas liturxicamente entre pan e viño do país...


      ¡cadeiras obrigatorias deberían ser as vosas leccións do que somos os homes cando pretendemos ser un e nos despezamos en milleiros!


      só que para este camposanto que tanto amades (cun agarimo tan infantil como incondicional) vós sodes a escoura e os refugallos condenados a un alcohol que os xustos pensan vos roubou a palabra e a cordura


      (palabra e cordura : palabra : cordura : cordura da palabra : palabra da cordura : palabracordura : palabrura : pura)


      prismas reflectores de ecos martirizados, son estas pingas da choiva penduradas no éter que transmiten as conversas como murmurios e saloucos por toda a cidade, reverberacións en transo efémero de canto (non) somos mentres nos diriximos á fervenza que nos precipitará sen solución (im)posible cara á necrópole soterrada


      (palabra prestada : no comezo foi o verbo : no final, o eco...)


      mais a el, a quen non coñeces, ¿que lle poderías contar para que te comprendera?, ¿que terías que dicir que dixera (algo con verdadeiro sentido)?


      algúns vocábulos son portadores, eles mesmos, dunha carencia inmemorial:


      carencia no infinito da carencia


      levamos máis de dúas décadas habitando este cemiterio, separados a-penas por uns nichos de distancia, mais non podemos aínda intuír que exista un ti onde se reflicta un eu deste xeito que está a piques de asomar ao noso espello, a este incipiente zerkalo recostado na memoria dun orballo tato...


      ¿esperas a claudio?


      


      ...Si... ¡Enderéitate!, non podo quedar aquí tirado, agochando a miña aura de tristura e alleamento en plena rúa; podería estar ante a primeira palabra que se achegue aló onde todos pasaron sen deter a ollada, sen aguzar o oído ...E ti tamén, polo que vexo nas túas mans, neses discos que levas amosando desde que chegaches, quizais buscando alguén que os identifique; e non vou ocultar que os meus eran igualmente unha sorte de reclamo para quen o soubera escoitar... «Claudio»... «Claudio»... «Claudio»..., recoñecemento da miña cotianeidade na dos outros, cando nin sospeitaba que vivisen entre estas catro lousas inzadas de liques ...É ben curioso que mo preguntes dese xeito, utilizando a secas o seu nome de pila, xa que no meu pensamento tamén é Claudio: unha presenza cotiá... Unha voz no medio das sombras, un ronsel no mar... Aquí estamos, dous restos sen memoria nin pasados. ¿Quen es ti? «Wo bleibst du! Du lässt mich lang allein!» ...¿Tes entradas para o concerto desta noite?...


      


      dúas, mais adxudicadas: recompensa ao suplicio de rigor na cola, que se perpetuou como se dun concerto de música pop se tratase... ¡algo inaudito: dez horas! (de expectativas de madrugada / conversas / outredades, se non recoñecidas, cando menos si intuídas / preguntas sen resposta... respostas sen preguntas / ...)


      discurso quebrado : longos silencios : diálogo bidireccional cara a dentro e cara a fóra : esforzo para non profanar o terreo do convencional : abandono presuntamente derrotado : alma (o)fendida : corpo recostado que se acomoda con suavidade á pedra, recoñecedor de que pronto será a súa tumba : ¿conveniente?


      non che podería negar que levo meses esperando isto con impaciencia: a chegada daqueles que ocupan horas e mais horas do(s) meu(s) tempo(s)


      (máis dos vivos que dos mortos),


      a que considero mellor orquestra do mundo case desde a súa formación...


      


      ...Pois afortunado ti, porque eu non puiden conseguir entrada ningunha... Non hei temer a exposición das miñas debilidades, o sangrado para quen poida converter o meu sangue en espírito ...E se che digo a verdade, o que menos pensaba era que nesta cidade levítica tanta xente, ¿mil, non?, quixera escoitar a Claudio e aos seus berliners... ¿Abrir o debate estético xa?, ¿significarse?... Agardar, deixando fluír o que teña que chegar, sen amosar todo o grao de emoción que estoupa no meu interior por estes os seus reflexos incipientes nos que semella que me albisco; procurarei antes verbas que consoliden expectativas... ¡Atroz conservador!; ¿acaso porfío escoitar nos demais o discurso que me recito cada día? ¡Deixa ocasións para a sorpresa, para quen non es ti, por moito que se achegue! ...Por certo, ¿que che parece o programa que interpretan hoxe?...


      


      pregunta envelenada : exposición inminente : as mil facianas de xano : ¿politicamente correcto?


      pois que queres que che diga... un mal menor: novena de schubert e terceira de brahms, todo moi propio dunha visita de cortesía contratada


      (as cortesías destes novos/vellos tempos: as do menor investimento para o máximo rendemento).


      un mal menor... ¡¿estaste a escoitar?!... lamentable pose civilizada : ¡excede as convencións! : non te reteñas en ti-mesmo-onde-apenas-nada-podes-reter : non hai cousa peor que a insignificancia, que a medianía baldeira e obtusa : ¡erupta como un volcán, deixa que a lava o acenda todo desde o seu nacemento ou que o abrase ata a extinción! : ¡elude un diálogo de superficies! : ¡arríscaste a que sexades, non só a que parezades! : ...


      máis do mesmo, en todo caso, nunha vila ancorada por mil lastres, neste poema pétreo en consonancia tonal perpetua, onde todo é sempre igual...


      


      «Onde todo é sempre igual»... ¡Canto din as palabras cando son as primeiras! Que chea de mundos abren con cada xiro, con cada sílaba, mesmo con cada ton; e que difícil é despois cambiar un rostro cando este se conformou desde o interior, esculpido en palabras... Words, words, words... What’s the Word? ...Alégrame que mo deixes entrever dun xeito tan claro, pois ese foi o motivo principal de non perder o tempo nas portas dos despachos de billetes: tantas horas en ringleira para un repertorio tan convencional... ¡Aberto! «All causes shall give way. I am in blood / Stepp’d in so far, that, should I wade no more, / Returning were as tedious as go o’er». Macbeth ...Se cando menos nos fixesen un Mahler, como levan a outros auditorios nesta mesma xira; pero claro, nesta cidade santa sempre ten que ser algo consantidiño, non sexa que excedamos as marxes da cordura, nunha urbe tan histórica e apegada ao pasado, á tradición, ao conveniente...


      


      desde logo, non sabes quen é, máis aló dun corpo recostado, dunha faciana aínda estraña, ou duns discos tan familiares como os teus días-xa-aínda-vividos; mais nas súas expresións (re)escoitas parte dos teus pensamentos tantas veces reformulados e amasados nesa cimentadora imparable que traballa no teu cerebro...


      apegada ao pasado...


      si, desde logo que apegada ao p(odrecido)asado, mais non só polo que respecta aos seus ilustres visitadores culturais... ¡¿que dicir da nosa peregrina orquestriña e do metrónomo desacompasado que a maldirixe?!... o mesmo que vive entre esas vetustas paredes que temos en fronte de nós


      (sempre en fronte de nós : nunca arredor de nós : ano tras ano e-n-f-r-o-n-t-e-d-e-n-ó-s : protexido de indesexables coma vós por dúas ringleiras de nove mastros fálicos: invocación á dobre eternidade do matrimonio entre o aceiro e as bandeiras : hastas de pendóns patrios (re)pugnando contra o vento)


      a corpo de rei, mantido no seu luxo asiaticoxermanizado por uns contribuíntes que pensan estar a pagar cos seus impostos o suposto desenvolvemento da alta c-uÚu-l-t-uÚu-r-a


      (noxentas modulacións vocálicas de pedantes e fachendosos que coidan ser parte do círculo dos ‘elixidos’, simplemente por se ateigar os oídos sempre cos mesmos sons saturados e repetidos ata un paroxismo delirante)


      e mentres, os poucos que de verdade fan algo pola creación como ente vivo seguen a languidecer na máis absoluta marxinalidade


      (cruel e fértil inexistencia civil)


      cando non nos fráxiles lindes dunha tolemia inducida por un sistema que tarde ou cedo se lucrará de balde do seu coñecemento, ata lles erixir monumentos funerarios e ofrendas florais a quen antes foran os seus máis agudos e desbotados críticos... integra-mente condenados en vida ao ostracismo polo seu insubornable rigor moral e esixencia artística concibida como progreso


      (crítica: a pedra filosofal da evolución)


      noxo de (non-)cidade! : noxo de (in)cultura!


      


      ¡Detén esta avalancha antes de que mude en asolagamento e afogue cantas posibilidades poidan restar para a análise reflexiva! ...A verdade é que non coñezo suficientemente as interioridades do Pazo da Música, pero imaxino que a nosa será unha orquestra como o son a maioría nese terreo; só tes que botar unha ollada ás programacións do resto do país... Relativizar. Ben feito. Sempre será un camiño que conduza cara a algunha das verdades agochadas no ser humano: esa entelequia con tantos posibles a un tempo, mais na que, porén, de seu habita a maior das uniformidades normalizadas; e dubido que o mestre sexa alguén capaz de se escapar do convencional, sobre todo se penso nos desconcertos que nos regala como agasallos ateigados de veleno; eses que me manteñen sempre a unha distancia prudencial das súas rutinas, ao tempo que aferrado a estas circunferencias de plástico dixitalizado, onde cada vez vivo máis toda a miña existencia, sen vectores en fuga que rompan unha inercia progresivamente centrípeta. ¿Achegarasme ti un raio diverxente polo que fuxir? ...En todo caso, imaxino que coñeces os longuísimos anos, as interminables noites de pedra musical anteriores á chegada de Claudio a Berlín; e que quizais non foran senón o mesmo do que me falas, só que elevado a unha potencia realmente inimaxinable por aquí. O home é unha realidade en demasía previsible, agás excepcións ben sinaladas, trevos de cinco follas que seriamos inxenuos esperar non só ver agromar, senón madurar neste confín do mundo, onde calquera excepción decontado toma a porta de saída, a vía da emigración, cando non cunha patada no cu, incluídas esas rarísimas mentes excepcionais. Valle-Inclán, por exemplo; ¿acaso hai outra?...


      


      valle-inclán, nóvoa, palacios, valente, ríos... as contas esgótanse case antes de nacer, neste país en eterno e demorado suicidio...


      (país que cheira e anhela a morte... ¡¿cantas veces precisarás morrer, para decatarte de que estás vivo?!)


      non reduzas un encontro prometedor de novos horizontes a unha conversa sobre as nosas raquíticas (im)posibilidades... o teu fogar é o mundo (¡ti debes ser mundo!), non o metro cadrado estendido onde te botaron ensanguentado por unha acumulación de causalidades casuais...


      mais un vive onde vive


      (sen apenas conseguilo),


      aínda que sempre quixera existir noutras realidades que, de seguro, nin existen tal e como as imaxinamos (máis que na túa mente soñadora en eterna fuga... canon mental sen harmonías posibles), e quizais por iso nos atinxe máis directamente o que acotío padecemos ao noso carón, a responsabilidade de acción inmediata.


      cidade do so(l)por das est(r)elas : cemiterio dos astros : camposanto de mestresaurios : vila esfumada polo roibén crepuscular do lusco e do fusco : ídolos que fuxían na súa mesma chegada, atemorizados ao contemplar o desenvaiñado sabre erecto na praza das supostas acollidas universais (as peneiradas pola criba do aceiro inquisitorial, aquí onde a memoria histórica esqueceu retirar a imaxe do asasinato racial da presidencia deste gran patíbulo) : leira de seixo cristalizado : xardín de pedra no que agroman cogomelos en forma de edificacións velenosas : muscarios tellados de brancas pingas escorregantes : tótems dunha aldea morta que empuña a negra gadaña nos seus ventres enchidos de espectros : agra húmida na que un orballo ouveante o aniquila todo na noite máis escura, despois dunha fugaz promesa de fertilidade : terra agonizante na chegada do sol, afogada en saraiba aterecedora : mañás de tempestade eterna...


      xa non es máis que ríos de choiva...


      ...precipítaste cara ao mar


      


      ...¡Por suposto! A responsabilidade da acción, cando menos da opinión, debería comezar polo que temos máis achegado aos nosos propios pés; sen esquecer unha formulación política e moral de máis amplo calado, de lexitimación global, se ben actuando nunha dimensión local; iso é certo... Langsam, Wozzeck; Laaangsam...; ponderación nas formas, que ben sabemos que transmiten o fondo, e aí é onde quero chegar, de xeito que non te convertas nun axitador político daquilo que non sabes como vai ser recibido. Eterna asociación do intelectual co progre. Sempre a vida arrodeada de falacias, de confiar nun presente que non conformamos senón co repensamento dun pasado en continua perpetuación. ¿Quen vive no hoxe? Hoxe é onte requentado ao gusto do presente; e un presente verdadeiro non debería cociñarse coas especias caducas do pasado, xa que revén en presente apodrecido e amofado. Lembra que ao respecto intelectual e moral se accede a través do silencio, non dos incendios. Non me sepultarei nunhas palabras que sempre souben dosificar, só porque os demais vivan como almas medorentas o pavor ao baldeiro. Terror vacuum verbal. Unicamente nas carencias das palabras latexará unha apertura á infinidade do coñecemento, non polo que pechan nas súas semánticas, senón polo inabarcable da súa indeterminación. É canto non escoitamos, o que nos permitirá algún día escoitar. Anhelado silencio... sempre en fuga


      


      pois a iso me refería; vexo que comprendes perfectamente do que che estaba a falar...


      oxalá eu puidera facer algo aló onde os meus soños circulan, case ceibes de min mesmo e de canto nos arrodea aquí con arames e pichotes oxidados; mais a miña realidade, por desgraza, segue a vivir máis aquí que acolá, cando menos fisicamente...


      ¡excédeste de novo!


      recapacita: ti vives en tantos topos a un tempo, que nin co mellor dos compases serías quen, ás veces, de te atopar...


      quen ten todos os meus múltiples tenme a min... mais, en realidade, ¿queres que alguén os posúa ata esgotalos?


      velaí chega claudio...


      facianas cargadas de profundidade(s), estas coas que convivimos sen nunca rozalas; e hoxe é carne en fronte da túa carne, será voz nos ecos dos teus tons, aínda que a súa figura levite ante a túa ollada un palmo por riba de calquera chan...


      györgy!, luigi!, iannis!, helmut!, librádeme de min mesmo e de canto veleno me leva infectado o sangue... ¡o meu reino por un purgado destes detritos sociais tan efectiva e fodida-mente asimilados!


      ¿imos?


      


      ...Iremos, que para iso nos achegamos ata aquí... ¿Para que, en realidade, para constatar a miña fobia social mesmo con aqueles que acabo de cualificar de ‘presenzas cotiás’?, ¿para bater de novo contra o medo e a vergoña máis absoluta de min mesmo?, ¿para que unha simple sinatura reabra co trazo afiado da súa pluma tantas lañas doentes xamais cicatrizables?... Espero que ademais de posuidor deses discos, sexas tamén dono da palabra, que exerzas hoxe de Arón perante este arbusto de música ardente que motu propio sería incapaz de abordar sen abrasar a miña impotencia para me abrir a quen vive fóra de min mesmo. Atroz medo ao outro que me encapsula en películas transparentes mais impermeables. Incomprensible ditadura do meu interior non racional, cando xa formulara ben claro como debería ser todo este encontro tantas veces vivido na cerna dos meus acovardamentos


      


      sempre este incómodo t(r)emor de alma e lingua cando se achega o momento de falar cos mitos que nos afanamos en construír, como pequenas e laboriosas formigas no crepúsculo dos deuses, mentres elancio remata de exterminar cantas deidades se arrastran ao noso arredor, neste campo de estelas apodrecidas, malferidas pola súa verba pezoñenta.


      mais ti careces de folgos para axustizar a túa ateigada orbe celestialis (que deste xeito acerna as posibilidades de que atopes a túa voz aló onde se agoche, sometida aos seus feudos artístico-académico-científico-filosóficos-... : ich erreich’ ihn nie den weltenumeilenden flug der großen).


      noi somo molto felice de questa visita a la nostra cittá de voi e della sua orchestra


      ¡¡¡¿escoitácheste?!!!


      ánimo, rapaz; na carreira polo cadáver máis lamentable-mente exquisito desta ruína con forma de cidade acabas de gañar unha chea de puntos co teu poliglotismo de verbo e tons propios do peor pesadelo delirante da palabra... boscos e brueghels da verba, as túas paisaxes onírico-semánticas...


      maestro, i would be very pleased if you could sign these cds; those are among my favourite between your recordings: tchai-kovsky, mahler, berg...


      hai que ser rematada-mente imbécil, un absoluto tarado, ou un completo incapacitado


      (e ti debes cumprir todas esas condicións, cando as expós con tanta fachenda sobrada de nada)


      para ter que recorrer á ponte anglosaxoa (de imperiais estándares exoimpostos) para tender verbas entre dous fillos de roma, trazando semellante desv(ar)ío cara ao norte (extraviado).


      ferinte exhibición das túas limitacións : reciprocidade na insuficiencia : ídolos crepusculares alzados sobre pés de lama (perdendo parte da súa capa dourada en cada pisada camiñada... e os deste italiano errante comezan a enlodar os teus), chovendo unha inesperada dificultade terrosa desde o seu palmo (reducido) de altura levi(a)tante.


      e el, ¿non lle vai dicir nada?


      (fermoso mestre de cerimonias que estás a facer : impagable relacións públicas de pensamentos políglotas e lingua enredada nunha función de esperpento neuroticoverbal : na fría biblioteca lítica (de pedras (i)letradas) que conforma esta panaldea, ti debes ser o máis indescifrable dos seus dicionarios pseudohumanos)


      ¿non traías uns discos para que chos asinara?; pois é agora, ou nunca...


      


      ...Si, claro... ...Por favor... Mellor non falar a quen claramente non precisa de facelo para nos comunicar, cunha soa ollada cargada de miradas, que o momento elixido por nós, con tantas semanas de antelación e minuciosa planificación nestes miolos delirantes, era o menos apropiado: aquel do descanso, o dunha intimidade recobrada na que nós non figuramos, por máis que el conforme unha parte substancial das nosas. Cotianeidade non correspondida. Vexo que a súa frustración está a piques de se facer patente. ¡Sempre esperamos tanto dos demais...!, todo iso tan magnánimo que nunca chegariamos a dar de nós mesmos de poder cambiar, por un intre, a realidade de lugar, invertendo o xiro mesmo da Terra


      


      estrela fugaz de f(r)ases caladas : hóspede cumpridor e respectuoso con este enchido ventre do silencio.


      ¿aínda estás a escoitar, claudio?...


      ¿non son eu, acaso, unha voz?...


      ¿non resoa acorde ningún nas harmonías da miñas palabras?...


      ¿só ascoltas o mito?...


      ¡canto terás que aprender, pequeno autodidacto, das escalas atonais que rexen as relacións no mundo exterior ao teu universo infectado polos soños!, mesmo naqueles que se erixen en adaís do suposto altruísmo prometeico...


      ¡traizón ás túas propias determinacións previas!: non empregar a palabra maestro, que ben leras que aborrece... ¿para que repensar durante tantos meses o que traizoas con só abrir a boca, no tránsito infinito dun suspiro (esa eternidade na que tantas vidas se deciden)?


      gracie mile, signore abbado, señor abad... and good luck questa notte.


      abominable frankenstein da palabra : boneco de pano feito cos retallos de insuficientes lecturas : vodú que crava as súas agullas no máis fondo da túa alma, na que segues a vivir como un mediocre cheo de anhelos de grandeza(s) : patética referencia á suposta orixe hispánica da súa liñaxe (¿unha de tantas expulsadas a poder de exorcismos e lume?) como nexo e último recurso daquilo que dixeras repudiar : ¿quen te vai crer?, cando nin para ti mesmo mantés a túa palabra...


      agora xa tes, a cambio dunha módica deconstrución do que de ti restaba, a sin(n)atura que tanto devecías, o teu cromo musical de parvo neno grande...


      


      ...Gracias... ...Gracias... En realidade era isto ao que viñera, non me debería frustrar por non chegar alén do que sería ilícito soñar. ¿Acaso pretendía obter unha atención máis aló dunha corrección educada e convencional só por ter mercado estes discos no seu día, por devocionar a súa dirección no secreto altar que erixín entre os meus altofalantes? ¿Débese cada creador, cada intermediario, á manda humana que se achega á súa persoa a saber con que motivacións ou intereses? E agora este silencio onde xa non debería ser; mais intúo un aceno defraudado no teu rostro, un arrepío incipiente polo ar que levantou Claudio ao seu paso, tan fugaz como nunca desexaramos os dous. ¿Que sería o máis conveniente agora para dicirche a ti, a quen apenas coñezo? ...¿Por que te decidiches por estes discos, e non por outros?...


      


      segue aí..., si;


      velo agora con certa nitidez de novo, recuperando os seus cromatismos e trazos definitorios, aínda que desaparecera do campo das túas olladas (cegas de visión) apenas durante uns intres...


      (lembra que cando fala alguén grande e único, os pequenos deben calar... mais ao falar polas túas verbas tamén eu mesmo calo, lieber rilke, sen atopar nunca o meu substrato verbal, se non é de prestado... e o que vimos de escoitar non foi máis que un silencio inzado de palabras tan caladas como elocuentes... vocábulos que, como o aire, inspiramos limpos para devolvelos sucios e mais inservibles, vampiros corrompedores que somos de atmosferas e dicionarios...)


      ¿onde se aprende a fala do silencio?


      miradas engulidas polo ronsel do seu paso : ollos que queren atravesar a pedra rexia, o muro católico detrás do que se agochará daqueles que cre que sodes : violentas catalogacións que penetran aló onde ti nin tan sequera te intúes e el por completo te encadra : ¿a quen viches en min? : ser fan (noxo de palabra), cando un cre ser parte substantiva : ...


      abc... os tres vértices...


      abc’... os tres vértices concorrentes...


      abc’’... os tres vértices concorrentes na música clásica...


      quebrada trigonometría na que coidabas ser o trazo dun ángulo desde o que se conformaba o todo xeométrico. ¿non era así?, ¿non foi dese xeito como cho explicaron excátedra, extemporalmente, exveridicamente...?


      estaste a perder na feira da palabra, crédulo de todo canto che contaron naquel momento no que tanto precisabas crer.


      a ti tamén, claudio, ¿que te podería contar para que me comprenderas?, ¿de que material tería que dar forma á miña figura para que adquirise consistencia suficiente ante a túa ollada fuxitiva?...


      pois non sei; foron estes, como poderían ser outros moitos. o da cuarta de chaikovski é algo sentimental, un dos meus primeiros cedés, dun compositor que amei con (com)paixón no seu tempo


      (porque realmente era máis seu que teu..., ¡precisa!),


      e a quinta de mahler con chicago... ben, mahler é sempre mahler, por riba do ben e do mal, de viscontis e de guerras, de hermenéuticas e posmodernidades... allüberall und ewig...


      mais a túa vida acaba de tinguirse dun cromatismo máis pigmentado en cinza que en horizontes afastados... devecido azul, sempre contemplado ao lonxe, evasivo, na espesura tristísima das distancias...


      


      ...Pois eu tiña claro que deberían ser estes os seleccionados: Mahler e Prokofiev; uns compactos que supoño debes coñecer... Sempre á procura da excelencia, sen renuncias, sen escusas, sen mentiras para min mesmo; por iso ben sei que non me pareceu mal que Claudio se diluíse fronte a nós como unha anacruse sen acorde dominante subseguinte, por ser ese o seu dereito, como o noso o de negar tantas materializacións do seu ser como cernamos no momento de sacralizar esta ou aquela gravación, así como de condenar ao esquecemento tantas outras... ¡Recupera esa atención magoada de si mesma, empatiza con quen poderías ser ti sen as palabras en ponte frustrada que acaba de tender ante a impotencia dos teus medos!


      


      ben; aquí xa non temos nada que facer (se acaso continuar a desfacernos), e ademais sempre tiven neste lugar a impresión de vivir cada segundo como de prestado...


      desacougante sensación de seres un estranxeiro na túa propia cidade, nesta pestilente feira sen botafumeiro posible que aromatice a fedorenta romaría na que se rematou por converter a nosa morriñenta arca marmórea, a poder de campañas institucionais e toda sorte de reclamos turísticos con slogans tan estrafalarios como afectados...


      (de dexenerar finalmente o progreso da globalización en pasos cara á aldeanización, compositum debería ser a súa capital de referencia, gorecida na súa condición de inmensa aldea planetaria...)


      espazo civil en ruínas (do nunca construído) transitado por fantasmas : parque temático da relixión : santa compaña de iluminados arrastrándose polo camiño-sumidoiro ata este colector inmobilista en para-lelo ás lesmas que cobren coas súas babas (reparadoras dos cutes esquecidos nas madrugadas hertzianas) as pedras nas que ata hai ben pouco recostabas as t(s)úas crenzas (como a de que aquilo constituía un cordón umbilical da cultura europea, cando non era máis que unha barreira humana xeoestratexicamente chantada para afastar este furgón de cola das ideas de calquera pensamento humanista de vangarda) : castes autoretroalimentadas de políticos ranciodereitistas, pseudoesquerdistas e avestrucilnacionalistas : bu(r)rócratas totalitarios : vaidosa remuda das clases dominantes : (in)dignatarios omni(im)- potentes por la gracia del pueblo (unidad de des(a)tino en lo universal!) : pailáns elevados a enmoquetados despachos pobosufragados desde os que maquiavelizar a realidade lapidándoa con decretos abafantes a cheiro de esterco (froito do seu incurable síndrome da leira).


      e aí segue el, o da voz encollida ante as adversidades, escudándose no ridículo que lle poidas aforrar... e abofé que llo aforraches, ou que cho pasou de prestado, sen ti telo pedido, revestíndote cos loureiros do esperpento...


      chegou o tempo de ser recordo, de ultrapasar as nimias fronteiras que levan do presente cara á lembranza (ese verxel proteico da túa imaxinación futura).


      eu marcho xa; teño aínda unha chea de cousas que facer antes de baixar ao concerto, e aquilo vai ser un fervedoiro esta noite.


      (aínda que ben sabes que a noite verdadeira, cuberta de cromatismos tonais sinestésicos, acaba de agromar neste solpor da palabra que xa pasou dos catro minutos e trinta e tres segundos de silencios nunca máis recuperables... endexamais poderás recobrar o tempo, se acaso empregar aquel che sexa concedido de novos xeitos, soñando na túa utopía que cho devolveron para reparar aquilo que te instaurou no teu actual pesadelo...)


      foi un pracer; xa nos veremos doutra volta, cando te animes a pasar algunhas horas nas colas dos portelos, que non é un transo tan aborrecible se dás coas persoas axeitadas. e se non, cando algún dos nosos preclaros visitadores musicais se decida a nos interpretar un mahler, que vexo está no corazón da túa escoita.


      xa nos veremos... ¿e que habiamos ver?, cando ben sabes que a túa vida é un escenario no que non cesan de transitar personaxes en entradas e saídas que escapan do control (esa teima irremediable) das túas mans; ata o daquelas presenzas que máis desexabas e que sempre se esfumaban sen apenas comprender como o facían... ¿actos de maxia?... ¡non, actos de humillación!


      ...Quizais noutro concerto haxa motivos para que me achegue ata alí, ¿quen sabe? E si, Mahler é a cerna indiscutible de moitas cousas nos meus días, ás veces coido que o único motor de ter acometido a existencia; aínda que iso costa tempo, esforzo e dor descubrilo... Boa forma de rematar unha conversa que sempre me deixa no mesmo punto, listo para ocupar o meu posto na pétrea cadeira desde onde fitar a catedral, onde apuntarei estantío os meus ollos cara a un interior que non son quen de rachar coa súa manifesta impotencia. Había de arrincalos e introducilos nas amplas fendas que se están a abrir por toda a cidade, mesmo nas miñas lañas, onde a súa certeira endoscopia me puxera ao corrente de tantas cousas como ignoro das recónditas cavernas innominables dos meus interiores. «O que busca o seu verdadeiro rostro, que se tranquilice, pois o atopará, convulso de inquietude, cos ollos desorbitados»... de certo, inquieto Samuel, xenio desorbitante...


      


      ...pois non deixes de engraxar ese motor; e que vaia ben!


      ¿quen mira desde o seu interior con esa expresión de abandono e fraxilidade?


      ¿por que quere que compartas os seus sufrimentos, cando apenas (so)portas nas túas quebrantadas costas os inflixidos por ti mesmo?


      non serías agora quen de carrexar os de ambos os dous, nin tan sequera de axudalo ou de tombarte no diván dunha autocompadecencia vitimista.


      non poderías precisar qué está fracturado no seu mundo, mais hoxe non serás ti o seu báculo, cando toda a madeira do teu corpo crepita aínda como rescaldos.


      ¡anda con tino!, cara a ti avanza, levantando po de granito e estarabouzantes cánticos de salvación mística, unha nova remuda de ovellos conducidos en fila, cos seus ollos desvariados fitando un paraugas en alto (estandarte do cutrerío destes ancestrais tempos modernos), mirando sen poder ver...


      si, finalmente estase a tornar imposible


      (¿para todos ou só para ti?)


      chegar alén da(s) superficie(s) das cousas..., das persoas..., das mesmas pedras que antes falaban alto e c(l)aro, como se dun interfono da cidade invertida se tratase, sempre coas recorrentes teimas dos defuntos (eses que non teñen quen os escoite): as do espírito e as do máis aló (que resultou ser acó)...


      vagas incesantes de seres inútiles veñen desde o fondo dos tempos a morrer sen cesar ante nós e, non obstante, seguimos aí, esperando cousas... nin sequera para pensar a morte servimos


      pobres mortos, tan perdidos e desorientados coma nós, pechados nas súas estreitas caixas de desidia; esperando a nosa realización como única redención para a cal nos deixaron paso; berrando ata gretar os seus catafalcos para resultar de novo audibles, para que lles prestemos por un intre os nosos ollos á cegueira das súas miradas


      ver...


      escoitar...


      entelequias complexas neste medio rico en paradoxos, no que vivimos asolagados en imaxes e sons que pretenden baldeirar de autenticidade aquilo que observamos coas nosas propias pupilas fóra dunha caixa de cristal líquido, de plasma iridescente, de raios catódicos ou de faíscas fulxentes.


      lixivia cerebral : xabrón para o pensamento crítico : deterxente contra a subversión : ¡limpe, renove e dea esplendor á súa intelixencia cos nosos novos produtos virtuais de ximnasia mental; nunca tan valorado se sentirá entre os conxéneres da súa manda!


      ¡o desenvolvemento!, corricán sempre disposto a se mover máis rápido ca nós, os subdesenvolvidos...


      é hora de volver á cova, de transitar os carreiros deste labirinto na procura dunha escuridade minotauril e acolledora para a túa inadaptación teseica (ese o teu derradeiro privilexio)


      chíos de gaita no mellor dos amplificadores de compositum: sons popul(istas)ares baixo o comedor do arcebispo-mariscal que soñou ser estadista : sinxelas melodías diatónicas que reverberan no teu interior acendendo os vellos enfrontamentos atávicos de sempre: a obriga de sentir unha nación que non ten porque ser túa, mesmo sendo ti un dos seus fillos (díscolos), cando xa decidiras non ter máis patria que o pensamento crítico que avanza de xeito intemporal, se atope onde se atope, adopte a forma que adopte, convocado desde onde teñas que convocalo...


      mais algo neses agudísimos chíos aínda (re)move certos resortes no teu interior...


      dunha nova volta, o que pensas e o que sentes loitan entre si con lóxicas antagónicas que descoñeces por completo.


      helas pour moi!, que non son máis que o resultado inoperante das súas contendas secretas e ancestrais, a vítima dos seus delirios, da tolemia proxectada por tantos como debuxan os imaxinarios colectivos a só uns metros deste amplificador de válvulas en forma de fol e electrónicas con microorgánica de lobios...


      


      ...Deica, e bo concerto... Abraiante encontro o desta mañá: un mudo, un xordo e un xordomudo; perfecto trío de cámara para a máis elocuente música calada. Ah, supostos oídos absolutos, pavillóns auriculares afinados a poder de diapasón, cerebros resoantes como auditorios de inmaculadas acústicas..., ¿para que tantos cumpridos da natureza?, cando esvaramos en paralelo sen engarzamento harmónico ningún, como tons illados de calquera ponte melódica, neste xardín malsoante de seixo... Cacofonías do entendemento, estes os nosos encontros entre aqueles que se supuña albergabamos ducias de pasarelas polas que se achegar ao outro... Mais as miñas seguen quebradas, cos seus chanzos devorados polo caruncho da soidade, e a insua sen Barataria na que malvivo, illada por terra, mar e palabra... Reclinemos uns minutos na memoria dunha pedra que aínda debe lembrar parte das miñas anamneses; xa despois trataremos de recordar o camiño de volta á casa... Etílicas figuras zigzagueantes en tránsito. Tenta de non petrificalos dentro da túa masa inerte de conciencia intencional. Escoita agora, se podes, máis aló das facianas; alén, incluso, das mesmas palabras... «Elancio, que nos coñecemos desde hai ben anos, e a ti tamén te teño visto axeonllado, máis dunha vez e de dúas, en fronte dos santos dos que agora tanto renegas... Vós, os conversos, sodes o peoriño...»; «Pois si, amei a Deus durante moitos anos, e con sincera devoción. El era un Deus oculto, cheo de misterios, que non soubo preocuparse deste fillo pouco crédulo máis que por camiños sinuosos. E eu, padecendo semellante amor anhedónico, preferín optar polo adulterio, ata que non houbo volta atrás, enquistado como o estaba na reincidencia no pecado da comuñón con outras lóxicas, con outros praceres... Quen loe o teu Deus como Deus de amor, non ten unha idea cabal do amor mesmo. Este Deus voso, ¿non quería ser tamén xuíz?»; «¡Bos haberiamos de estar se non o fora: o libre albedrío!»; «O que ocorre é que quen ama, ama máis aló do castigo e da recompensa. Cando era novo, ese o teu Deus de Oriente era duro e vingativo; por iso creou un inferno para deleite dos seus favoritos. Pero rematou por facerse vello e compasivo, máis semellante a un avó que a un pai; máis aínda: a unha avoa decrépita, feble e caduca. Demasiadas cousas lle saíron mal a ese oleiro que non aprendera suficientemente o seu oficio. Por iso quere vingarse nos seus cacharros e nas súas criaturas, porque lle saíron mal só a el; e iso si que foi un pecado contra o bo gusto»; «Mira, Elancio, que queres que che diga, eu pola rúa vexo acotío unha chea de bo gusto que é moito: criaturas e cacharras do teu vello oleiro que meten arrepío do ben que lle saíron, que mesmo che poñen entre a espada e a paternidade... Iso si que foi unha vinganza dura, contra a vista, unha labazada nos ollos que che deixa sen sentido catro pasos de cada tres»; «Non cho nego, non; pero o bo gusto rematou por dicir: ¡Fóra semellante Deus! ¡Vale máis non ter ningún! ¡Vale máis que cada cal se constrúa o seu destino cos seus propios puños! Aí deu comezo a posmodernidade, Manes, descabalgando o absoluto; nese mesmo intre naceu o home actual»; «¡Risa é o que producen en min eses homes tan posmodernos, tan asombrados dos seus avances, do seu saber e da súa cultura, esa mesma que non tivo recursos abondo para salvar nada, o mesmo que a súa ciencia: baldeira, amoral e oportunista! Miserable eu se non puidese, polo menos, rir do seu asombro, da súa afectación ensimesmada... É por iso que prefiro tomalos con humor, pois xa teño cousas graves de seu das que me preocupar»; «Pois riamos, Manes, riamos, cantemos e bailemos, que de seguro haberá tamén algún deus que baile; e se non, habémolo de inventar ti e mais eu... E veña, imos de volta que xa aireaches abondo; van pensar que rematamos no hospital»... Ano tras ano, imos perdendo a nosa capacidade para calarmos respectuosamente en silencio e escoitar, esquecendo do mesmo xeito todo o que iso significaba. E non obstante, só nun firme mutismo seremos quen de distinguir, máis aló destes estrépitos absurdos, o silencio do que está conformado o universo; invertendo a pregunta do filósofo, e afirmando que será preciso esgazar os nosos domesticados ollos para aprender a escoitar con oídos desaprendidos... Vai un frío que aterece, xa neste outono. Os liques e os mofos estano a cubrir todo cos seus impronunciables grises e verdes pálidos, coas súas fiameiras en metástase polo seixo mol e imperturbable. A pedra xa non resulta tan acolledora para recostar, neste preludio dun futuro de po, neste pardo crepúsculo das follas, sen cutina ningunha que protexa a miña pel dun exterior sempre acuoso, deseñado máis para os batracios que para os bípedes que colonizamos estes finisterraes europeos, estes sapoconchos que nos esforzamos por respirar a súa licuacidade, a escasos milímetros do afogamento no noso propio sangue regurxitado... Por todos os recantos medran as sombras, cheas de frío... Frío de pedras que se suspenden nun tempo lítico... Frío de liques... Frío de homes... Frío de límites... Frío... A cidade e o frío...

      Este despoxo bastardo de rúa purpurada na que sobrevivo, tras regresar como fillo pródigo á toupeira familiar, coa cabeza baixa e as contas esgotadas, merda de can, nunca mudará a súa idiosincrasia de aldea por moito que décadas sucesivas de conexión á suposta civilización sigan a operar nela unha transfusión de modernidade que rexeita como se dun membro gangrenado se tratase. Todas as formas, clases, tons e texturas de merda de can imaxinables como único adorno reiterativo ao longo da súa agrisada extensión matizada en marróns puntillistas e pasteis esfumados a brochadas de pés escorregantes por riba dos cales se escoita, como un exacerbado eco en epíteto, o polisémico nome da pintura esvaradía: vinganza canina e sabotaxe urbana por tantos séculos de cinchas, correas, lazadas e todo tipo de vexacións dominatorias por parte dos seus propietarios, sen que falten aldraxantes cruzamentos inverosímiles e perniciosos experimentos xenéticos para acadar na exaltada guapura dos seus cans as limitacións inoperables nos grotescos frontispicios dos seus amos. Lousas sempiternamente quebradas en fendas omnívoras e insaciables, dispostas a nos vomitar auga enlamada a cada paso que nas súas irregularidades nos empozamos. Desaforados exabruptos audibles desde as fiestras descompostas para quen os queira ou non escoitar. Merda de can. Unha ducia de proxectos arbóreos raquítico-aleatoriamente dispostos rachando asfaltos e engordando as beirarrúas cunhas raíces que soñan o regreso ao monte que regurxita en tropel a manda que cada xornada lles cospe ao seu carón sen miramentos. Merda de can. Portas fendidas polo tránsito de inquilinos de prestado e polas liortas transplantadas desde a leira d’arriba contra a leira d’abaixo. Cristais escachados polo abandono despreocupado dos oficialmente vivos e polo espírito arrepiado dos certificadamente finados, sempre á procura dun ar inalterablemente podrecido nestes interiores de humidades e suores oxidadas. Merda de can. Bares e tabernas de letreiros medio luminosos e bebedores plenamente iluminados. ‘Super’mercados e ‘ultra’marinos inzados de cacheiras de porco, cuartos de touciño e restras de chourizos nos linteis das súas portas como atávico reclamo para a caterva devoradora de graxa e tradición. Merda de can. Merda de can. Barrio popular de voto populista: causa-efecto da Síndrome de Estocolmo padecida por estes novos secuestrados posmodernos de mentes recluídas en zulos de trinta e dúas polgadas de falacias e unha soa canle de múltiples disfraces corporativistas. Escaparate hollywoodiense, bestiario e monicrecada contemporánea. Sentado cardealiciamente na porta do seu garaxe, tocado cun chapeu cíngaro e fitando desde a languidez inmutable dos seus intemporais ollos o transcorrer dunhas estacións que aquí non mudan nin as saudades da luz, o sempiterno patriarca que se fixo con medio barrio a poder de billetes sombríos e coas reverencias daqueles que de non mediar tal facenda inmobiliaria miraríano de esguello cun noxo acotío mal disimulado polo seu acento de caló. Merda de can. Todo un universo xurdido dun pasado xeograficamente contemporáneo, aínda vivo e malferido, precipitado contra o acantilado inesquivable da súa extinción, a unha velocidade exponencialmente acelerada no seu esperpento sen mala estrela, sentenciado por tentar ultrapasar as portas dunha vila aspirante a cidade que nada quería saber daqueles chegados con cara de rosado e costumes rurais para probar fortuna onde a fortuna xa non se proba nin a si mesma; espuria pescudadora dunha limpeza de sangue burguesa sen burguesía sangrante que a esparexera. Merda de can. O seu carácter de arteria principal de vila agonizante, inserida como mero tránsito na periferia dunha cidade que esfuma os teóricos lindes entre as categorías urbanísticas, estase a descompor a medida que os hematocritos sifilíticos das novas metrópoles flúen cara ás cavernas por circunvalacións de vehículos tuneados, merda de can, estendendo como un cancro inoculado administrativamente a morte á que foi condenada a améndoa intramurallas, reformulada como parque temático e museo da relixión, ata os polígonos froito da cobizosa vulgaridade dos colonos interiores dos anos sesenta, setenta e oitenta: eses vórtices históricos nos que o tempo comezou a xirar estrepitosamente desenfreado en caída libre cara ao precipicio, ata un presente no que tan pouco puidemos facer por remediar o irremediable: toda esa chea de irregulares pailanhauses de ladrillo, cemento e azulexo, produto dunha economía de infraexistencia estética tan desvirtuada como noxenta. Merda de can. A lúgubre fábrica do in-corruptus exército das sotanas. Pero tú esto no se lo vas a contar a nadie, ¿verdad? Fiscalizante atalaia das forzas ‘asexuais’ concibidoras da urbe et orbi. Doma e castración de corpo e espírito, evanxelizados nas aulas seminaristas. No, Padre. Castelo parinte dos agrimensores das almas. Corvos que espían desde as súas altas pólas vixiantes o voo descarreirado dos pitos ceibes pola cidade. Así me gusta, como un buen chico. Inspeccionar, controlar, supervisar, verificar, examinar; conducir, dirixir, guiar, orientar; dominar, ¡SOMETER! A fortaleza das funestas pegas. Rexos muros inviolables para aquelas que decidiron non selo xamais de non ser polo seu único posuidor e compromiso teomarital: o barbado creador do carallo omnipotente e omnipresente; plenipracenteiro orgasmo místico garantido de por vida no seo da antinatura congregación lésbica que tanto encheu o meu gusto de obleas e recortes na xa case esquecida infancia, cando aqueles etéreos sabores a peseta aínda transubstanciaban a carne do año divino nas hostias que cada domingo e festas de gardar inxería previo réxime de estrito xexún e contrición espiritual recapacitadamente pospenitencial... ¡Anhelada infancia!, na que todos cargaban co estudado traballo de pensar a realidade por un, mentres nos sometían a axendas de ministros repletas de ocupacións inútiles e nos preparaban para estériles semanas laborais de máis de corenta horas. Merda de can, cada vez máis compacta. Esqueletos arbóreos e gadoupas vexetais coas que escenificaba pormenorizadamente neste desbordante maxín as vellas lecturas do espavorecedor Edgar Allan: «This morning, about three o’clock, the inhabitants of the Quartier St. Roch were aroused from sleep by a succession of terrific shrieks, issuing, apparently, from the fourth story of a house in the Rue…» Miradoiro sobre a exigua franxa silvestre abandonada, escenario marlowiano para o terror das andainas nocturnas na adolescencia. Pétrea congostra encarreirada entre facianas espectrais de adxacentes casas emparedadas. Poe, de novo. Esquinas decote ameazantes navalla en man: ¡Dame todo lo que lleves o te rajo, eh! Medo dos quinquis, medo das sombras, medo das camusianas pestes ao sobrepasar o regato abafante, medo dos cans ceibes do libreiro cando estes non andaban en celo, medo das miñas insuficiencias atléticas, medo, medo, medo... ¡medos! Pronunciada costa en tons de cobre que auguraba a liberación dos meus temores e un desfile impudicamente non disimulado de Humbert Humberts e monstros do Sentier, agochados tras lentes escuras e gabardinas nas que semanalmente se dispuña erecta a piroleta saborosa para as vontades submisas que desde ben novas remudaban, aínda inmaculadas, as fileiras faldrís nos patios preceptores das máis arraigadas tradicións marianas. Merda de can. O tránsito polos lindes da zona vella, circundando a extensión da suposta muralla medieval na que sempre cremos como se do Noso Pai infantil se tratase, marabillados polos remotísimos alicerces deste mancomunal xardín pétreo, non é moito máis alentador: mandas pubescentes remoendo como bóvidos as químicas que lles quentan as vísceras e o cerebro, condenados á escravitude humana por antonomasia: a do desexo; escuadróns desarticulados de peixeiras espallando ecos olfactivos dos cheiros piroletís da costa pola que soben os cazadores cos seus recentes triunfitos; xentalla que foxe ¿de quen?... A cidade gris-cemento da rúa cardealicia muda aquí os seus cromatismos especulativos nun Rothko bipartito, branco-caleado á esquerda, marrón-pedra á dereita: White & Brown (19??/1769-1805). Compacta alfombra de menta ácida, amorodos silvestres e sabores exóticos, tecida en elípticas gomas de mascar por toda a ex-tensión das entradas aos colexios: eses cárceres pedagóxico-monxís para as uniformadas señoritas de ben. Faldras curtas, curtas, ¡moi curtas! Humbert Humbert. O monstro do Sentier. Coches, coches e máis coches; buses, buses e máis buses; motos, motos e máis motos. ¡Ditadura do transporte! Estreitísimas beirarrúas polas que, con dificultade, camiñamos sen evitar ese desagradable exceso que constitúe o roce co corpo alleo que transita en paralelo aos nosos restos derrotados, nunha dimensión infinitamente máis próxima que aquela na que discorren, tamén paralelos e sen punto de corte ningún, os nosos pensamentos: esas rectas tortas sen interseccións posibles no desvarío da súa suposta linealidade. Tendas, tendas e máis tendas; bares, cafeterías e restaurantes; perruquerías, solarios e esteticistas; bancos, prestamistas e axencias de seguros; dispensadores de móbiles, salóns recreativos e paraísos cibernéticos; bazares chinos, alfombrerías marroquís e artesanías peruanas; bingos, cupóns de cegos e lotaría nacional; estancos de tabaco, lambetadas multicores e sexshops...; a cidade convertida nun gran centro comercial ‘aberto’, de cuxo logro se enchen os peitos e os petos os políticos locais, sumamente fachendosos de comprobar como os seus concidadáns navegan sen rutas nin limitacións entre as covas da felicidade de pago que se abren á esquerda e á dereita, a destra e a sinistra, moi sinistra..., sinistramente videovixiados polo gran porco de pé que trocou a miopía das súas lentes insuficientes por un estendido plató urbano de cámaras granirmandadas... Rúa de xente acomodada; que aquí sempre o foi un pouco menos. Casas con xardíns secretos agochados do asexar dunha veciñanza intrusa, agora xa sen artefactos espiatorios: supónselle o bo xeito aos que enchen semanalmente de ben os cepillos dominicais. Ventres decrépito-fidalguistas torturados polo alzheimer e os desexos de lembranzas senís. Estrada urbana sen máis vida que a de prestado polos transeúntes fuxidíos de testas aínda peiteables. A vida como escape inescapable. Comer, durmir e mexar cando aperta a vexiga: os praceres fisiolóxicos finalmente reservados polo destino para o resto da miña singular existencia. Excremento de can. Ecos reverberantes das miñas primeiras películas murmurando pola esquerda, emanando fonogramas desde a calella onde moito máis tarde descubriría que o modernismo tamén florecera nesta cidade murcha, como un gromo pudoroso conservado ben lonxe das miradas especuladoras: esas que tan ben había coñecer o seu veciño próximo de estéticas achegadas... Praza para sempre orfa no seu baldeiro insubstituíble. Historia viva deconstruída pedra por pedra, a do vello edificio sempre chorado. A súa ausencia, a do membro amputado, segue a proer despois de podrecer antes que o resto do corpo ao que estivera cinguido, ese que sen posuílo na súa orgánica aínda sente o latexar do seu sangue nuns capilares xa inzados de vermes. Laio colectivo da cidade. ¡Chora, Compositum, chora, o que non soubeches nin quixeches defender con honra! Ninguén tirou a primeira pedra, mais todos esguizaron un chisco de cada unha delas co seu mutismo cómplice... «Primeiro viñeron polos comunistas... despois polos socialistas e os sindicalistas... máis tarde levaron os xudeus...» e cando nos dimos de conta, arrincárannos toda a cidade das nosas mans, toda a vida desta aldea, afastada de onde podíamos construíla co noso quefacer cotián. SE VENDE. SE ALQUILA. Monopoly xogado con mesquindade por catro vellas usureiras, parcas da compra-venda e do aluguer a cambio duns billetes de engorde para os seus prezadísimos colchóns de soños celestialmente proxectados. Miserentas vidas. Mágoa duns cantos Raskolnikov para reparar estes crimes arrendatarios sen castigo. Intersección urbana indefinida en crise perpetua. Unha vila enteira convertida nun taboleiro de xogo político. Concursos, proxectos e reordenamentos, calquera iniciativa sempre abocada ao fracaso mentres siga a proer con máis saña o baldeiro da vella estación que a insalubridade destes novos parches caducos..., e nesta cidade aínda resta moito de proído na memoria. Tic-tac... Tic-tac... Tic-tac... Os tres cuartos no cronómetro oficial da historia: metrónomo inflexible para cantos conformamos este grande estudo entomolóxico chamado Compositum. Formigas en desordes paralelas socorridas in extremis polo móbil. Explícita preferencia polas conversas intranscendentes, polo eco reescoitado unha e outra vez a poder de mensaxes impostadas para un masivo des-consolo oficial. Fobia xeneralizada do silencio abismático, do que de cada un de nós poida reverberar ao bater contra un chan que aínda cremos seguro. Hai ben pouco que nos estrañabamos de levar aqueles trebellos antenizados todo o día ás nosas costas, coa súa promesa taumatúrxica dunha comunicación ininterrompida, e agora do que nos horrorizamos é de sometelo sequera a uns segundos de mudez, temerosos do que escoitemos na apocalipse do silencio tecnolóxico. Longo traxecto bordeando outra pantasma arquitectónica: a do vello edificio da Inquisición. Berros xordos de tortura e castración afogados en sangue. Domesticación ígnea da conciencia e da conduta; antonte a poder de ferro, onte a poder de aceiro, e hoxe a poder de mensaxes radiotelevisadas. «Bisogna che tutto cambi perché tutto resti com’è». ¡Vero!, caro Giuseppe Tomasi, príncipe da conservación; xa sexa na túa amada Italia, nos espoliados Andes, no neoimperialismo moscovita, nos balbordos de Nova York, ou nesta prematuramente avellentada Galiza. Os útiles de ferralla, aceiro, neon e ondas hertzianas estarán sempre prestos para os inquisidores de todos os tempos, finalmente superpostos: os Don Blas, as Dona Urraca. Materia transversal da alma humana, esta da crueldade recondutora. A democracia: esa forma suave de pastorear os rabaños cara ás antigas canellas acomodadas aos novos tempos. A doma, cando é aderezada á moda do presente, sempre sabe mellor e penetra de xeito máis pracenteiro, case sen sentila, producindo unha laxante sensación de liberdade naquel que acaba, precisamente, de perdela. Baixada cara ao ensanche da demencia, cara ás celas de reclusión destes novos apestados: os que o hipotecaron todo, mesmo o máis profundo do seu espírito, para se perpetuar apertadamente a escasos metros dos seus novos santuarios, desas tendas por riba das cales dormen en soños de realización transaccionada. Defecación canina. Hoxe tamén me dirixo cara á miña cova, mais sempre coa sensación, ¿hipócrita?, ¿autoeximente?, de que esta é diferente de calquera outra. Tránsito de bolsas, recadeiros e transportistas. A diferenza, aos teus ollos: os demais compradores fanaticoidiotizados pensan levar toda a realidade do obxecto en si cando o adquiren, mesmo milagreiras promesas agregadas concienciudapublicitariamente, na súa consagración pagá da plenitude; eu só levo un pequeno xermolo do que proliferará máis tarde en capas rizomáticas que descoñezo mais intúo, sempre agochando meirande potencia no seu interior que calquera acto que poida aprehender co maior dos meus esforzos. Terei que recostar no meu divagante diván psicomarxista e analizar que funciona mal neste maxín intoxicado por sucesivas lecturas superpostas aínda-non-asimiladas. Prolongada indixestión conceptual das sospeitas de papá Karl, mamá Sigmunda e tío Federico, que dexenerará nunha úlcera pola que perderei o pouco que lograra reter das súas hermenéuticas. Zulo de melómanos. Estreita caixa de resonancias sempre un chisco máis barata que o xigante comercial chegado para quebrar os negocios locais a poder de machetadas anglosaxoas. Tímido saúdo de esguello en ausencia de confianza, aínda sendo as nosas reiteradas presenzas de sobra coñecidas, superada aquela paréntese migratoria con Norte pero sen sentido. Novidades, comezar sempre polas novidades; poden ser os andeis máis caros, pero tamén aqueles desde onde se deixan caer os sons máis inesperados..., a saber desde que esfera celestial. ¿De onde xorde a música, a verdadeira música como realidade alén do físico?... ¡¡¡Segunda de Mahler por Chailly!!! Por fin algo apetecible, algo que inspira certa emoción mesmo con só atopalo: o atractivo fetichista da materialización... ¡Cóllea antes de que ninguén traspase esa porta; amarra un obxecto que intúes de culto a partir de agora! Pata negra á espera de que os meus oídos degusten con deleite asegurado esta a máis desexada peza dos últimos meses. Descoñecía que a fosen distribuír tan decontado. Acúrtase o orzamento. Se acaso un disco máis de serie alta ou estirar estes billetes recén nados ata dous compactos rebaixados. Penosas decisións, as das economías en precario; aínda que cada día máis aliviadas por uns fondos discográficos minguantes e un catálogo reducido ao máis vendible e inmediato: consumo sen base sólida, volatilidade cultural pregada ao mercado... ¿Bach?, ¿Beethoven?, ¿Bruckner?, ¿Messiaen?, ¿Schönberg?... ¡Sé realista!, ¿que Beethoven había levar, cando xa teño todo o que trazara nos minuciosos plans de adquisicións daquela inminentes?... Si: os últimos cuartetos nas interpretacións do Tokyo, xaponeses de afinadísimos arcos e musicalidade sublime; esa rareza inatopable da RCA. Prohibido esquecer a referencia: RD60975. Aborrecida pedra para este Sísifo-Funes errante, a da miña infalible memoria. A penitencia da descatalogación, ata naquilo que sobradamente vende. Inoperantes leis do comercio, neste planeta paralelo de sons gravados e melómanos de voracidade compulsiva. Xa o dicía o sempre atinado Erice: «Estamos ante un mercado falsamente libre». ¿De onde proveñen as leis que rexen o espoliador mercado da música e da arte?, seguramente de esferas tan incógnitas como as que xeran os seus mesmos tons... Condición humana, a de saber que é sempre máis o que descoñeces que o que nunca poderás comprender. Días, semanas, meses, poden pasar de deprimente rutina nas esquecidas rúas de Compositum, esas que só se conducen a si mesmas, mais hoxe dúas sorpresas xorden no meu camiño unidas da man en apenas uns segundos: esta devecida Auferstehung de Chailly que trae como complemento, velaí entra, o meu fugaz compañeiro desaparecido desde hai anos, cando procuraba aquela sinatura que despois rematei por esquecer entre uns andeis cada día máis enxoitos pero seleccionados. ¿Como lle explicar o meu percorrido dos últimos tempos, a odisea insular deste último lustro?, ¿que lle contar a quen quizais non precisa que lle conte nada?, ¿ata que punto será pertinente quebrar este fino vieiro que me conduciu cara ao silencio en sociedade máis aló do escrito meditada e semanalmente: esa efectiva forma de falar sen ter que abrir os beizos?, precisamente a aquel que palidecía cando o silencio se instalara, apenas nun pestanexo, nun exiguo augenblick, entre Claudio e mais nós. Desta volta serei eu quen deba mover ficha e lingua, precipitando unha fervenza desde os miolos que asolague a miña gorxa ata atragoala de palabras, silenciando o ton grave da amalgama sonora que conforma a ausencia de verbas como un eco xordo entre as persoas ...Ola, non sei se me recordas...

